
Slow Food



Slow Food 
Slow Food dia fikambanana iraisam-pirenena iray izay miasa any amin’ny firenena mihoatra ny 150, 
izay mampivondrona mpikambana iray hetsy, vondrom-piaraha-monin’ny sakafo 2 arivo izay ao ana-
tin’ny tambanjotra Terra Madre ary mpanetsiketsika aman-tapitrisa.

Ho an’ny Slow Food dia tokony ho tsara ny sakafo sady vokatry ny fahalalan’izay namokatra azy. 
Tokony hadio izy satria manaja ny tany izay niteraka azy ary mitsimbina ny fahasalaman’ireo izay 
mamokatra sy mihinana azy. Tokony ho sahaza izy, satria miombon-kevitra amin’izay miasa, izay 
mahalala ny lanjan’ny vakoka sy ny hasarobidin’ny fahasamihafana. 

Noho izany dia manandratra eran-tany ny fambolena izay miankina amin’ny fahalalana ny faritra sy ny 
fanajana ny tontolo iainana, ny harena voajanahary ary ny kolontsaina eo an-toerana ny Slow Food.   

Ny Slow Food dia…

 Conviviums maromaro
Ireo conviviums eo anivon’ny Slow Food dia von-
dron’olona (mpamboly, mpiompy, mpanjono, tanga-
lamena, mpanabe, mpanao gazety, mpitsabo, sns.) 
izay mampivelatra ny filozofian’ny fikambanana ao 
amin’ny faritra misy azy.
www.slowfood.com

 Tanimboly iray alina aty Afrika
Ireo tanimboly iray alina (an’ny sekoly sy ny fikam-
banana) dia modelina fambolena maharitra hita 
maso, mitandro ireo zava-misy samihafa ary mora 
ampitomboina.
www.slowfoodfoundation.org 



 Ireo Mpitily
Manohana ireo famokarana madinika nentim-paha-
razana izay mety ho lany tamingana no asan’ireo 
Mpitily. Manome lanja ny faritaniny ka miaro ny 
karazam-boly zanatany sy ireo karazam-boankazo 
sy legioma koa ny Mpitily.   
www.slowfoodfoundation.org 

 Ny Arche du Goût
Ny Arche du Goût dia boky mirakitra ireo vokatra 
nentim-paharazana izay ahiana ho lany tamingana 
: anana, voamaina, voamadinika, voankazo, kara-
zam-biby, ary koa ireo vokatra voahodina (mofo, 
vovokatsaka, episy...). Ny Arche afrikana dia efa 
nifantina vokatra anjatony.
www.slowfoodfoundation.org 

	Alliance Slow Food iray izay  
tantanan’ireo Mpahay sakafo 

Ny Alliance Slow Food dia tambazotra iray ampia-
sain’ireo Mpahay sakafo izay mampiasa sy manome 
lanja ireo vokatra ao amin’ny faritaniny. Ny Alliance 
afrikana voalohany dia teraka tamin’ny taona 
2013, tao Maroc.
www.slowfoodfoundation.org

 Ireo Tsenan’ny  Tany
Ny Tsenan’ny Tany dia tsenan’ny tantsaha izay tsy 
ahitana afa-tsy ny vokatra eo an-toerana sy ny 
vokatra araky ny fotoany, izay aseho sy amidin’ireo 
mpamokatra. Ny Tsenan’ny Taty Afrikana voalohany 
dia nitsangana tao Maputo, ao Mozambika.
www.earthmarkets.net



 Ny Fondation Slow Food ho  
	 an’ny harena voajanahary 
Iraka tanterahin’ny Fondation Slow Food ny man-
drindra ireo tetikasan’ ny Slow Food mba hiarovana 
ny harena voajanahary izay azo atao sakafo: ireo 
tanimboly aty Afrika, ny Arche du Goût, ireo Mpitily, 
ireo Tsenan’ny Tany ary ny Alliance Slow Food-n’ireo 
Mpahay sakafo.
www.slowfoodfoundation.org 

 Terra Madre
Terra Madre dia tambazotra iraisam-pirenena itam-
baran’ireo fikambanana ara-tsakafo, izay manandra-
tra ny famokaran-tsakafo tsara, madio ary sahaza. 
Manao fihaonambe isaky ny roa taona any Italie izy 
ireo (amin’ny alalan’ny hetsika Salone del Gusto sy 
Terra Madre) mba hifanakalo hevitra sy hifampita 
vaovao, mba hifantoka amin’ireo tetikasa vita ary 
hampiseho ireo vokatra azony avy.
www.terramadre.info

	Ny Oniversiten’ny Siansa 
	 momba ny Sakafo
Ny Oniversiten’ny Siansa momba ny sakafo any Ita-
lia dia niainga avy amin’ny filôzôfian’ny Slow Food. 
Mpianatra afrikana marobe no miofana amin’io ivo 
toerana io alohan’ny hiverenany any amin’ny taniny 
mba hahafahan’izy ireo mampiroborobo ny fambo-
lena tsara, madio ary sahaza. Ny tetikasa Tanimboly 
Iray Alina aty Afrika no mamatsy ara-bola ny vatsim-
pianaran’ireo tanora Afrikana ireo. 
www.unisg.it



 Slow food aty Afrika
Efa nisy taty Afrika hatramin’ny taona 2003 ny Slow 
Food, ary mampiasa olona mihoatra ny iray hetsy: 
mpamboly, mpiompy, mpanjono, hazomanga, mpia-
natra, mpampianatra, mpanao gazety...

Kaontinanta lehibe i Afrika, misy firenena 54 ary 
mponina mihoatra ny iray lavitrisa izay manana fi-
teny mihoatra ny roa arivo. Noho izany fahasamiha-
fan’ny mponina sy ny kolotsainy izany no hananany 
harena voajahanary mahatalanjona. Ny iray ampa-

hatelon’ny kaontinanta dia efitra saingy, manomboka any Syrie ka hatrany Mozambika, manaraka ireo 
6000 kilaometatry ny tresaka misy ao amin’ilay lohasahan-kady lehibe, dia ahitana koa ny ekôsistema 
izay mahasondriana indrindra eto an-tany toy ny farihy Victoria, izay farihy lehibe indrindra aty Afrika, sy 
ny tangoron-tendrombohitra Kilimandjaro.

Ny Slow Food dia manome lanja ny harena voajanahary afrikana sy manentana ny zo ho amin’ny 
fiandrianana ara-tsakafo,  amin’ny alalan’ny famerenana ireo famokarana nentim-paharazana indray 
sy fampidirana ireo vokatra eo an-toerana ho eo amin’ny tsena, ao an-tokantrano ary any an-tsekoly.

Tanimboly iray alina aty Afrika

Mpitily

Vondrom-piarahamonina ara-tsakafo

Vokatr’ireo Arche du Goût

Ireo convivium

Slow food 
aty Afrika



Inona no antony 
hanantanterahana 
ireo tanimboly 
iray alina 
aty Afrika?



Ny fanamboarana tanimboly iray alina tsara, madio sy sahaza aty amin’ireo sekoly sy tanàna afrikana 
dia midika ho fanomezana antoka vokatra vaovao sy tsara ho an’ireo fokonolona, sy ho fanofanana 
tambazotrana mpitari-dàlana izay mahatsapa ny lanjan’ny tanin’izy ireo sy ny kolontsain’izy ireo,  ary 
koa ho fanofanana ireo mpandray anjara maniry hanova ny hoavin’ity kaontinanta ity.
Ireo tanimboly iray alina aty Afrika dia modely azo tsapain-tànana amin’ny fambolena maharitra, sady 
manome lanja ireo tranga isan-karazany (ara-tontolo iainana, ara-tsosialy ary ara-koltoraly) ary mora 
ampitomboina.
Rehefa mitambatra ireo tanimboly iray alina ireo dia afaka hanokatra làlana ho amin’ny hoavy hafa 
sady hanorina fanantenana ho an’ireo tanora an’arivony maro.

 Ireo tanimboly araky ny Slow Food

Ireo tanimboly araky ny Slow Food dia nosainina, notanterahina ary tantanin’ireo fokonolona afrikana.

Aty Afrika, ireo tanimboly tsirairay dia samy manana ny tompon’andraikitra azy avy ary ny firenena 
tsirairay dia manana tompon’andraikitra iray na maromaro misahana ny tetikasa, izay miandraikitra ny 
fandrindrana eo anivon’ny firenena na eo anivon’ny faritra.

Amin’ireo tompon’andraikitra ireo dia ahitana mpahay momba ny fambolena sy ny fiompiana betsaka sy 
tanora maro, tafaverina any amin’ny fireneny avy taorian’ny nianarany tany amin’ny Oniversite momba 
ny Siansa ara-tsakafo (tany Italie) na tany amin’ireo sekoly ambony hafa sy Oniversite (tany Etazonia, 
tany Frantsa na tany amin’ny firenen-kafa).

Any Italie dia misy birao iray koa eo anivon’ny Slow Food Iraisam-pirenena izay ahitana olona maro 
samihafa fihaviana ary miasa sy mifandray akaiky amin’ireo tompon’andraikitra mpiahy any amin’ireo 
firenena afrikana samihafa. 

Fifanakalozam-baovao maharitra, fifanakalozan-kevitra ary fifanakalozam-bahaolana no atao eo 
amin’ireo sehatra samihafa eo ifotony, eo amin’ny firenena ary eo amin’ny iraisam-pirenena.

Ny tanjona dia tsy hoe ny hampianatra fambolena an’ireo vondrom-piarahamonina afrikana, fa hanotro-
na azy ireo sy hamorona ireo fepetra ho amin’ny fanabeazana miompana amin’ny  fambolena maharitra, 
manaja ny tontolo iainana sy ireo kolontsaina eo an-toerana.

Miseho amin’ny fomba samihafa io hetsika io any amin’ireo firenena samihafa. Tsy misy andrefy efa maty 
paika ny fanamboarana ny tanimboly : ny fokonolona tsirairay avy, araky ny toetany, ny fomba amam-
panao sy ny kolontsaina ara-tsakafo ao amin’ny faritaniny, dia manapakevitra amin’izay hamboleny, 
amin’ny fomba sy amin’ny fotoana izay itiavany azy. 

 Inona avy ireo toetra mampiavaka ny tanimboly Slow Food?

Ny tanimboly Slow Food dia mahaleo tena sady maharitra.

Mila fanohanana kely avy ety ivelany izy mba hahafahany manomboka: ny fomba entina hanatanterahana 
sy hampahomby azy dia miankina amin’ny fandraisan’ireo fokonolona voakasika anjara. Afaka iray na roa 
taona, lasa mahaleo tena ilay tanimboly ary miteraka loharanom-bola:  mamokatra masomboly sy zezika 
izay matetika ilaina mba hampandehanana tanimboly hafa izy, ary ny ampahan’ny vokatra na ireo vokatra 



voahodina (ambifotsy, ranomboakazo, konfitira) dia afaka amidy mba hanatevenana ny fidiram-bola ao 
amin’ny fianakaviana, na hividinana fitaovam-pianarana ho an’ny ankizy

 Karazana masomboly inona no ampiasaina?

Ny tanimboly Slow Food dia mampiasa masomboly avy eo an-toerana sy nentim-paharazana, izay hita 
eo an-toerana ihany, sady mifanakalo hevitra amin’ireo fokonolona, indrindra fa amin’ireo vehivavy. 
Any amin’ireo vondrom-piarahamonina ambanivohitra afrikana manko dia anjara asa manokan’ny 
vehivavy ny fitahirizana ny masomboly.

Aman’arivo taona teo amin’ny tantaran’ny fambolena dia ny fokonolona tantsaha no nikatsaka man-
drakariva ny hampivoarana ny tamberin’ireo voa, ny tsirony, ny lanjan’ny otrikaina entiny ary ireo mam-
piavaka azy, izay arindra miaraka amin’izay mampiavaka ny faritra tsirairay avy. Rehefa nandroso ny 
vanim-potoana anefa dia voasongon’ny masombolin’ny indostria ireo masombolin’ny tantsaha.

Tsy maintsy vidina isa-taona ireo masombolin’ny indostria, raha toa ka mora vidy na tsy vidina mihintsy 
aza ireo masomboly nentim-paharazana: azo alaina any amin’ny mpamboly hafa ireo masomboly ireo 
na any amin’ny banky fitehirizana ny masombolin’ireo fokonolona, na eny an-tsena eo an-toerana, ary 
rehefa mandeha ny taona sy ny volana dia voafantina ireo masomboly ireo ary afaka ampitomboina.  

Amin’ny ankapobeny dia mampiasa ireo masomboly nalaina teo amin’ny faritra ihany aloha ny tanim-
boly Slow Food amin’ny taona voalohany. Manomboka amin’ny taona faharoa dia ireo voa nofante-
nina sy nampitomboina avy tamin’ny vokatra teo aloha no ampiasaina. 
Tena ilaina ny fanamboarana taniketsa iray izay toerana hampitomboana ireo zanak’anana izay hafin-
dra amin’ny tanimboly.   

 Karazana masomboly inona no volena? 

Omen-danja ireo karazana masomboly mahazatra eo an-toerana any amin’ireo tanimboly Slow Food. 
Ireo masomboly ireo dia vokatry ny fifantenana nataon’ny olona nandritry ny taonjato maro, izay 
nahatonga azy hifanaraka kokoa amin’ny toetany sy ny tany hambolena azy, mba tsy ho mora andai-
ran’ny fanafihana avy ety ivelany izy sady tsy ho tratry ny fidirana an-tsehatra hafa (zezika simika sy 
fanafody famonoana biby kely). Noho izany dia tena maharitra ireo masomboly ireo, eo amin’ny lafiny 
ara-tontolo iainana toy ny amin’ny lafiny ara-toekarena.
Ny fifidianana karazana masomboly fampiasa mahazatra dia midika ho fiarovana ny harena voajaha-



nary, izay hany toky sy antoka ho antsika amin’ny ho avy. Ny fahasamihafana dia ahafahan’ireo zava-
maniry hanohitra ny tampoka sy hanaraka ny fiovaovan’ny toetany, hanohitra ireo holatra sy rofy. Ny 
rafitra izay misy haiaina karazany maro dia manana hery fiarovana entina hanoherana ireo zavamiaina 
mpanimba sy hamerenana indray ny tobony, saingy ny rafitra izay vitsy karazana kosa dia tena marefo.  

Noho izany dia tsy voly iray ihany no ambolena amin’ny tanimboly Slow Food (izany hoe tsy sahan-
daisoa na tongolo fotsiny....), fa kosa karazana zavamaniry maro mifangaro: ireo azo hanina (legioma, 
voamaina, vodin-javamaniry, hazo fihinamboa) sy ireo tsy azo hanina (entina hitsaboana, hando-
koana, handravahana, handonahana ny tany sy hitantanana ireo katsentsitra, ireo hazo hamokarana 
hazo na hampifikitra ny azôty amin’ny tany). Ary omendanja koa ireo karazana nentimpaharazana 
amin’ny vokatra tsirairay avy. 

Ny fambolena voly samihafa arak’izay tratra (ary samihafa araka ny tonon-taonany avy) dia midika 
ho fiarovana ny harena voajanahary eo ifotony (fahavitantena ara-tsakafo), ho fiantohana ny fio-
vaovan’ny sakafo izay misy otrikaina mahavelona (fanjariana ara-tsakafo) ary ho fanorenana rafitra 
ara-pambolena sy ekôlôjika tsy mora rava (maharitra amin’ny lafiny fambolena sy tontolo iainana). 
Ahafahana mitantana tsara ny fivarotana ny vokatra eo amin’ny tsena ihany koa izany, ary tsara 
avahana ny tolotra. Ny asam-pambolena dia mifanaraka tsara amin’ny asa fiompiana. Ireo faikan-
javamaniry dia ampiasaina ho sakafon’ny biby fiompy (ondry, osy, trondro, akoho…) ary ny taimbiby 
kosa dia mandonaka ny tany.

Ny fanjariana sy ny fahaleovan-tena ara-tsakafo
Ny tanimboly Slow Food dia miezaka ny hiantoka ny FANJARIANA ARA-TSAKAFO (amin’ny ala-
lan’ireo fepetra izay manambara fa “ny olona tsirairay avy, amin’ny fotoany rehetra, dia afaka 
manana sakafo ampy, azo antoka sady mahavelona mba hamaly ireo filàna sy safidin-tsakafo 
mba hananana fiainana salama sy mavitrika”FAO,1996) ary ny FAHALEOVANTENA ARA-TSAKAFO 
ihany koa, etsy andaniny, izay zon’ny tsirairay avy ny hifidy ny sakafony sy ny voly amboleny, mba 
hahafahany manana sakafo salama sy madio ary koa manaja ireo voly, izay novokarina tamin’ny 
fomba izay miaro ny tontolo iainana sy maharitra. Ireo izay mamokatra sakafo dia tokony hahaleo 
tena indray, izany hoe manapakevitra irery ny amin’izay afafy any an-tsaha, ny amin’ny biby izay 
ompiana ary ny amin’ireo teknika ampiasaina. Afaka tratrarina ny tanjon’ny fanjariana ara-tsakafo 
rehefa tena azo antoka ny fahaleovantena ara-tsakafo.



 Ahoana no fomba hikojakojana ny tany?

Raha salama sy lonaka ny tany dia mamokatra betsaka sy tsara kokoa ny tanimboly. Izany no antony 
mahatonga ireo tanimboly Slow Food manome lanja ny tany. Misy fomba voajanahary samihafa 
ahafahana mamaha ireo olana amin’ny fahaverezan’ny tsiron’ny tany, amin’ny fikaohan-tany sy ny 
fahamasinan’ny tany, ary tsy ilaina ny mampiasa na mividy zezika simika (toy ny orea) noho izany.

Voalaza manaraka eto ireo fomba voajanahary ireo:

Ny fampifandimbiasam-boly: tena zava-dehibe ny misoroka fambolena karazam-boly iray, man-
dritry ny taona maro, amin’ny toerana iray ao an-tsaha (ohatra: voatabia mandava-taona). Ny fam-
pifandimbiasam-boly dia mampifandimby ireo voly izay mandany ny tsiron’ny tany sy ireo voly izay 
mampitombo ny tsiron’ny tany, manatsara ny firafitry ny nofontany ary mampijanona ny tsingerim-
piainan’ireo fositra mpanimba voly izay miseho amin’ny fampiasana vokatra iray.

Ny fampiasana zezi-pako na roka: mba hitondrana azôty sy tsiro hafa ilaina amin’ny fambolena ka 
tsy mampiasa zezika simika, dia azo atao tsara ny manamboatra zezika amin’ny alalan’ny fanangonana 
manokana ireo fako avy amin’ny zava-maniry, na manamboatra zezika amin’ny alàlan’ny roka na taim-
biby. Ireo karazan-jezika roa voajanahary ireo dia azo ampiasaina na mivaingana na mandranoka, atao 
mivantana amin’ny tany na fafazana amin’ny ravina.  

Ny zezika maintso: faka alevina ireo voly sasany. Avela ho lo ao anaty tany izy ireo ary manome 
vokany samihafa: mahalonaka, manatsara ny firafitry ny tany, mampijanona ny tsingerim-piainan’ireo 
bibikely sy holatra, sns. Ireo voamaina, ireo zavamaniry manana felam-boninkazo toy ny lakroa (“rai-
fort”, motarda…), ireo izay mamoa amin’ny salohy ary ireo izay manana ravintsimoka roa (laisoa sns) 
dia mety ampiharana tsara io zezika maitso io.  

Ny fandrakofana tany amin’ny mololo: azo atao koa ny mandrakotra ny tany amin’ny alalan’ny 
mololo na hazobotry na ravinkazo. Rakofana ny tany mba hahafahana mifehy ny ahidratsy, miazona 
ny hamandoan’ny tany, miaro azy tsy ho kahon’ny riaka sy mampamokatra ny tany raha vao lò ilay 
nandrakofana azy.



 Ahoana no fomba hitantanana ny rano?

Manaraka ny vanintaona ny tanimboly Slow Food. Tsy mamokatra roambinifolo volana ao anatin’ny 
taona izy ireo sady tsy mamokatra karazam-bokatra iray ao anatin’ny taona. Raha tsy izany, dia mila 
fomba fanondrahana lafobe sy mitaky fikarakarana tsy miato mandavantaona. Izay miteraka fanda-
niam-bola hafa koa…
Etsy andanin’izany anefa, rehefa tantanina tsara ireo voly, dia azo atao tsara ny manalava ny vanim-
potoan’ny famokarana. Tokony homen-danja mialoha ny rehetra anefa ireo karazam-bokatra tena 
mety amin’ny tantsaha sy mifanaraka amin’ny toetr’andro ary maharitra amin’ny tsy fahampian-dra-
no, ka ambolena mandritry ny volana tena mifanaraka aminy izy ireo. Ireo karazam-bokatra metisy 
sasany dia mamokatra kokoa nohon’ny karazany nentim-paharazana, kanefa mitaky rano bebe kokoa 
izy ireo (ankoatry ny zavatra hafa).  
Manarak’izany dia tena zava-dehibe ny fahaiza-mitantana ny rano ananana, hialana amin’ny kara-
zana fandaniam-poana.

Ilaina ny mananty ny ranonorana (amin’ny alàlan’ny fantsondrano tsotra) sy mamorona fitahirizandra-
no (dobodrano na sinibe) mora takatra mba hahamora ny fanondrahana amin’ny fotoan’ny maintany. 
Tena zava-dehibe ny mampiasa ireo fomba fanondrahana voafaritra manokana, toy ny fanondrahana 
mitsitaitaika (azo amboarina amin’ny alalan’ireo fitaovana efa tsy ilaina, toy ny tavoahangy plastika 
izay loahana ny sarony ary ahantona amin’ny alalan’ny tady) ka fantenina tsara ny fotoana hanondra-
hana, kendrena mba tsy ho amin’ny ora tena mafana mandritra ny andro. 
Manana anjara toerana lehibe ihany koa ny fanomanana sy ny fitantanana ny tany: tokony ambolena 
ao anaty lavaka misy hady kely ao anatiny ireo hazo mba hitazonana ny rano hatrany amin’ny fakany. 
Ireo soriboly izay toerana ambolena ny anana (indrindra fa ireo anana misy raviny), dia tsy maintsy 
atao amin’ny toerana ambonimbony kokoa, mba tsy hahafahan’ny rano hiandrona ka hahatonga 
ny fakany ho lò. Afaka mitana rano ny tany amin’ny alalan’ny fambolena na koa amin’ny alalan’ny 
fisian’ny hazo manaloka sy izay fomba fanao tsara amin’ny fambolena, toy ny fandrakofana amin’ny 
mololo. Ny fanaovana fefy amin’ny hazobotry manan-dravina mateza dia tena ilaina mba hahazoana 
aloka sy hitazonana ny tany ho mando amin’ny alalan’ny fakan’izy ireo. Ny vetivera (na zava-maniry 
mitovy aminy) ohatra dia manana anjara asa tena ilaina eo amin’ny famonoana bibikely. 



 Ahoana no fomba hiarovana ireo voly?

Raha voarindra tsara ny tanimboly eo amin’ny lafiny agronomika, dia hihena be dia be ny fanimbana 
ataon’ireo olatra sy ny kantsetsitra. Noho izany, hihena ihany koa ny fampiasana ireo akora simika 
izay ilaina entina hiarovana ireo voly.

Anisan’ny tanjon’ireo tanimboly Slow Food dia  ny fisorohana ireo bibikely mpanimba voly sy ireo 
aretina amin’ny alalan’ny fomba maro: fihazonana ny fahasalaman’ny nofontany, fifidianana ireo voly 
tena mifanentana amin’ny faritra (ary noho izany ireo tena mateza), fanovaovana sy fanakambanana 
ireo voly (ny fanovaovana dia mampitsahatra ny tsingerim-piainan’ireo bibikely sy holatra, etsy anda-
nin’izany ny fampivadiana voly roa na mihoatra, raha vita tsara, dia mampihena ny fifaninanana ary 
manosika ireo voly hifanampy), fanatsarana ny nofon’ny tany, fitantanana amin’ny tokony ho izy ny 
fampidiran-drano, ny fe-potoana ary ny elanelan’ny masomboly.

Mamaha ny ampahany betsaka amin’ny olana ny fisorohana, saingy tsy ampy izany. Ilaina ny mizaha 
mandrakariva ny saha mba hahitàna izay mety ho olana ara-pahasalaman’ny voly ary hamahana 
izany araka izay haingana.

Rahefa ilaina izany dia afaka ampiasaina ireo singa mineraly (varahina sy sofra) na ireo fangaron-drano-
ka na fangaro hafa avy amin’ireo zava-maniry ao an-tanimboly, na notazana teo amin’ny manodidina.



Ohatra vitsivitsy
Maroc
Ny ampahan’ireo vokatry ny tanimboly ao Bouregreg (ao Rabat) dia natao sakafo ho an’ny fia-
nakaviana ary ny sasany kosa dia namidy teny an-tsena eo an-toerana. Nisy ihany koa namidy 
tamin’ny toeram-pisakafoanana mampiasa vokatra eo an-toerana sy ara-biolojika, ary singa-
nina amin’izany ny « Ch’hiwates du terroir » izay naorin’i Nadia Benmoussa sy ilay namany 
Dounia Bennani. Ny toeram-pisakafoanana « Ch’hiwates du terroir » dia an’ny fikambanan’ny 
Mpahay sakafo Slow Food marôkanina, izay tambazotra iray mampiasa ireo vokatra eo an-
toerana, ireo vondrom-piaraha-monin’ny sakafo ary ireo Mpitily.  

Burkina Faso 
Ao Ouagadougou ao dia misy magazay kely iray izay mivarotra voankazo, savony, mofomamy 
… sy toeram-pivarotana hanimasaka iray (misy latabatra roa na telo faran’izay tsotra, natao 
hanandramana voatabia voasesika, vomanga, soasisin’ondry sy legioma nandrahoina amin’ny 
fomba maro samihafa) izay nisokatra eo anilan’ny tanimbolin’ny fokonolona La Saisonnière. 

Ouganda
Ilay tanimbolin’ny fokonolon’i Kawuna dia toerana iray malalaka izay andraisana olona maro : 
ireo tanora mpamboly avy amin’ny tanàna manodidina toy ny vondron’ireo tanora mpanjono ao 
amin’ny farihin’i Victoria izay mandray anjara amin’ireo asa famokarana. Ifampizaran’izy ireo ny 
vokatra sady alainy ny ampahany ary ny ambim-bava dia amidy amin’ireo toeram-pisakafoanana 
ao Mukono.  

 Ilaina amin’inona ireo vokatra avy amin’ny tanimboly?  

Notanterahana ireo tanimboly Slow food mba hampiovaovana sy hampivoarana ny sakafo fihinana 
andavanandro. Voalohany indrindra, ireo vokatra nambolena sy notazana dia natao ho hanina (eo 
anivon’ny fianakaviana na any amin’ny toeram-pisakafoanana). Mandritry ny vanintaona maha-
betsaka ny ambimbava, dia azo ahodina ho saosy, konfitira, ranom-boakazo, lafarina, voankazo sy 
legioma maina, amidy (mbola tsy voahodina na efa voahodina) eo amin’ny tsena eo an-toerana na 
amin’ireo toeram-pisakafoanana manodidina, ary andrahoina any amin’ireo toeram-pisakafoanana 
madinika izay misokatra indraindray eo akaikin’ireo tanimboly.  
Ny vokatry ny tanimbolin’ny sekoly dia azo amidy ihany koa eo amin’ny tsena eo an-toerana, ka ny vola 
azo amin’izany ohatra dia hividinana fitaovam-pianarana na fitaovana ampiasaina amin’ilay tanimboly. 



Tandremo ny afo !

Ny afo dia tsy azo ampiasaina raha tsy amin’ny tranga sasany ary tsy maintsy tantanana fatra-
tra: azo atao tsara ny mandoro ireo ravina maina, ireo kirihitra ary ireo rantsankazo rehefa 
avy nanala ny ahidratsy tao an-tsaha, na koa afaka doroina ireo hazobotry mba hahafahana 
mahazo sombin-tany kely, kanefa mila mailo tsara amin’ny fifehezana ny afo mba tsy hipari-
tahan’izany.
Noho izany dia tsara raha sorohana indrindra ny tavy izay mandoro lalaka lehibe (ao ana-
tin’izany ireo hazo manan-drantsana avo fa tsy kirihitra fotsiny ihany) na ny tena loza dia 
mandoro ampahan’ala iray manontolo. Ny fandoroana zava-maniry dia mampitombo amin’ny 
ampahany ny fahazinan’ilay tany, nefa mandritra ny fotoana voafetra  ihany izany, saingy 
amin’ny fotoana maharitra kosa dia mampahantra ny nofon-tany ary mahatonga azy ho tany 
karankaina, na aty amin’ny tany mafana io na any amin’ireo tany manodidina ny ranomasina 
Mediterane.



Ary ankehitriny, 
lasa izao !



Mialoha ny fanamboarana tanimboly iray dia tsara ny manavaka fa tena samihafa tokoa ny tanimboly 
ho an’ny fokonolona (izay tanterahan’ny vondron’olona iray na ankohonana) sy ny tanimbolin-tsekoly. 
Ny tanimbolim-pokonolona dia manana tanjona lahara-pahamehana iray: ny fiveloman’ireo fianaka-
viana, ary amin’ny ampahany, ny fampitomboana ny fidiram-bolan’izy ireo amin’ny alalan’ny fivarotana 
ireo vokatra (izay tokony tsy ho lasa tanjona manokana). Amin’ny alalan’io fototra io dia sekoly manan-
danja ho an’ny fokonolona koa ny tanimboly, izay mampianatra hanome lanja ireo vokatra eo amin’ny 
faritra misy azy, hampitombo ireo masomboliny, hanaja ny taniny ary hitantana ny rano amin’ny fomba 
tsaratsara kokoa.

Manana asa fanabeazana ny tanimbolin-tsekoly amin’ny ankapobeny: ampahafantarina sy hampitia-
vina ireo kilonga ny vokatry ny faritr’izy ireo sy ny fomba fanamboaran-tsakafo izay ahafahana mano-
dina voankazo sy legioma, ampianarana azy hiasa sy hiara-milalao, etsetra etsetra. Natokana ho an’ireo 
toerana fisakafoanana any an-tsekoly (cantine) ihany koa ireo vokatry ny tanimbolin-tsekoly, na dia tsy 
ampy hamatsiana azy ireo mandavan-taona aza izany. Fenobe indraindray ireo sekoly (aman-jatony 
ireo kilonga) ary afaka ampiarahina amin’ny vary na varimbazaha mandritry ny herinandro vitsivitsy 
ny tanimboly na koa hanomanana fety sy lanonana. Noho izany dia tsy mahavaha ny olana ara-tsaka-
fon’ny kilonga ny tanimbolin-tsekoly saingy efitranom-pianarana izay tsy misy tafo izany ka manome 
azy ireo ny fitaovana hahafahany manatsara ny fiainam-pianakavian’izy ireo (marobe ireo raiamandreny 
mamerina izay ianaran-janany any an-trano). Ho fanampin’izany dia misy ireo kilonga izay maniry am-
pahasahiana ny hanao ny « asan’ny mpamboly » aorian’ny traikefan’ny tanimboly. Ary izany no vokatra 
sarobidy indrindra izay mety ho azon’ny tanimboly !  



 Raha tsy misy fokonolona, tsy misy tanimboly!

Misy fepetra voalohany sady ilaina ahafahana manangana ny tanimboly: ny fidiran’ny fokonolona 
an-tsehatra! Mialoha ny anatanterahana ny tanimboly iray dia tsara ny mamory ireo olona rehetra 
afaka hanao ny asa. Tsy mahita fahombiazana ny tanimboly iray raha tsy manome lanja ny fahai-
zan’ireo mpikambana tsirairay avy eo anivon’ny fokonolona. Tsy azo avela ny fahaizan’ireo zokiolona, 
ny fahalalan’ireo vehivavy, ny zoto ananan’ireo tanora, ny fahaiza-manao ananan’ireo teknisiana 
(agronaoma, veterinera…) sy ireo mpahay sakafo.  

 Fandinihina sy fahalalana ilay faritra

Rehefa voatsangana ilay andia hanao ny asa, dia tsara raha dinihina ilay faritra mba hijerena ny toerana 
mety indrindra hanatanterahana ilay tanimboly ary koa mba hahalalana izay tsara ambolena eo: mian-
kina amin’ny toetany, ny fahazoana hainandro, ny karazana nofon-tany misy ary ny fahazoan-drano ny 
safidy. Tsy voatery hanana lalaka lehibe vao afa-manatanteraka tanimboly iray: rehefa tia mamorona 
dia afa-mipaka any amin’ny tany mety amin’ny fambolena legioma sy voankazo amin’ireo toerana tsy 
noheverina hambolena izany toy ny làlankely na ny soriboly iray.        

 Miara-manapaka 

Zava-dehibe ny manapaka miaraka amin’ny fandaminana ny tanimboly. 

Any amin’ny tanimbolim-pokonolona sasantsasany dia mamboly sy mivarotra avokoa ny rehetra, ary 
any amin’ny sasany kosa dia samy manana ny ampahan-taniny ny tsirairay avy ary samy mivarotra 
ny vokatra azony. Amin’ity ohatra faharoa ity dia iraisana ny fitantanana ny asa famokarana sasany 
(ny zezipako, ny taninketsa, ny fitarihan-drano, ny fiarovana ireo voly) ary samy mandinika ny amin’ny 
fandaminana ny tanimboly ny rehetra (mba hialàna amin’ny fambolena voly mitovy amin’ny fotoana 
iray ohatra). 



 Mifampizara ny lahasa ary mamantatra ireo fahalemena

Ilaina ny mizara ireo lahasa sy andraikitra amin’ireo mpikamban’ny fokonolona araky ny fahaiza-ma-
nao sy ny fahafahan’ny tsirairay avy.

Tena zava-dehibe ny mamantatra haingana ireo fahalemena: tsisy mahay manamboatra zezipako ve? 
Tsy fantatra hoe aiza no ahitana masomboly? Mampisy olana ve ireo bibikely mpanimba? Amin’izay 
fotoana izay dia tsara raha mitsinjo fotoana ho an’ny fampiofanana amin’ireo lohahevitra ireo ao 
anatin’ilay tetikasa, na koa mandamina fotoana hisafoana sy hampiofanana any anivon’ireo tanim-
boly efa miasa.

 Fiasana sy rafitra

Maro ireo ireo rafitra sy fiasana ilaina ahafahana manatanteraka tanimboly iray: tany iray, sinibe iray 
itantazan-drano, toerana iray hitahirizana ny zezipako, lalaka iray ho an’ny taninketsa, fefy iray mba 
ampanalavirana ireo biby, làlankely iray ahafahana mamindra eny anelanelan’ireo soriboly ka tsy 
mandia ireo lemaka sy ireo fiasana (kalesy, siô, fihaly, fanondrahana). 



Tena zava-dehibe ny mijery ny ampahan’ireo fiasana eo an-toerana mba hanantanterahana ireo rafi-
tra fototra. Ny fefy ohatra dia afaka atao amin’ny alalan’ny zavamaniry toy ny vetivera na koa ny 
raketa misy tsilo, fefy vita amin’ny hazo, tsihy, volotsangana sns. Afa-mananty ireo karazan-javamaniry 
mandady (korzety, tsaramaso...) ilay fefy raha vita tsara. 
Raha ny tena izy dia tsy afaka foronina eo an-toerana avokoa ny zava-drehetra: ireo fiasana sasany (toy 
ny kalesy sy ny fanondrahana ohatra) dia tsy maintsy vidina, amin’ny tsena akaiky indrindra raha azo atao. 

 Ampitao: zaridaina iray, takelaka iray!

Ny tanimboly Slow Food dia tokony ho lasa modely arahana, mpitondra tenin’ny filozôfian’ny Slow 
Food ary fon’ny tambazotra iraisam-pirenena iray. Noho izany dia tokony ho mora ny mamantatra azy. 
Tena zava-dehibe raha manana takelaka iray talaky maso tsara ny tanimboly tsirairay avy, izay lasa 
kara-panondrony. Tokony hisoratra eo amin’izany takelaka izany ny mombamomba azy: anaran’ilay 
tanimboly, ny sarim-pamantarana Slow Food ary ny anaran’ilay vondrona izay nanao fandaniana ho 
an’ilay tanimboly. Afaka ampahafantarina koa anefa ny filôzôfian’ilay tetikasa, azavaina hoe tamin’ny 
fomba manahoana no nanamboarana ity tanimboly ity, na koa mametraka takelaka kely vitsivitsy 
manambara ny anaran’ireo karazan-javamaniry nambolena. Afa-mangetsangetsana amin’ny fanam-
boarana ireo takelaka, miaraka amin’ireo fitaovana efa fanary saingy nahodina indray, ary asaina 
manokana ny kilonga amin’ny famoronana ny lahatsoratra sy ny sary. Azo atao ny miangavy modely 

iray amin’ny Slow Food koa ka manoratra na maka fahana izany amin’ny tambazotra aterineto.   
Rehefa te-hizara momba ilay tanimboly dia azo atao ny manomana fihaonana kely ao an-tanimboly 
ihany, ary manasa ireo tanàna manodidina, ka amin’izany no tsara ampisehoana ireo vokatra sy ana-
zavana ny fomba nanamboarana sy nahandroina azy ireo. 
Tena zava-dehibe tokoa ny miresaka momba ireo tanimboly ireo: ireo izay nandray anjara tamin’ny 
fanamboarana azy, ny tantaran’izy ireo, ny tantaran’ny fokonolona misy azy ireo. Tsara raha zaraina 
amin’ny Birao Iraisam-pirenen’ny Slow Food hatrany izay vaovao manan-danja rehetra. Mandefasa sary 
sy kisarisary! Hataon’ny birao lahasa ny fanovana ireo vaovao omenareo ho lahatsoratra ao amin’ny 
gazety na amin’ny tranokala, na amin’ny Facebook na koa atolotra ireo mpanao gazety maneran-tany.   



 Ilazao vaovao ireo mpanolo-tànana

Tsy tanteraka izao tetikasa izao raha tsy tao ny fiaraha-mientan’ireo mpandray anjara ao amin’ny 
tambazotran’ny Slow Food : ireo conviviums, ireo olon-tokana, ireo toerana fiompiana sy fambolena, 
ireo sekoly, ireo fikambanana… Maro tamin’izy ireo no nanangom-bola tamin’ny alalan’ny fanantan-
terahana fihaonana ka niresahany momba ny fidiran’ny Slow Food an-tsehatra aty Afrika sy momba 
ny asa famokarana izay ataony. 

Tena sarobidy indrindra ny fandraisan’izy ireo anjara ary zava-dehibe ny mandefa vaovao marina any 
amin’izy ireo momba ny fizotry ny asa sy ny fivoaran’ny tanimboly tsirairay avy. 

Tena zava-dehibe ny anambarana eo amin’ny takelaka ny anaran’ny mpanolo-tànana izay nahafaha-
na nanatanteraka ny tanimbolinareo, ny andefasana sary sy vaovao tsy tapaka any aminy (mivantana 
na amin’ny alalan’ny Birao Iraisam-pirenen’ny Slow Food).

 Ireo fananty afaka ampiasaina

Eo amin’ny tranokala www.slowfoodfoundation.com – ao amin’ny sokajy “tetikasa-Tanimboly Iray 
alina aty Afrika (ny tetikantsika – Tanimboly Iray alina aty Afrika)- dia hita ao ity tari-dàlana ity 
(amin’ny fiteny maro samihafa), fisy teknika maro mba hanomanana sy handaminana seho-piofa-
nana, horonantsary sy afisy maro mba hampitàna ity tetikasa ity, ary koa modelina takelaka ho an’ny 
tanimboly.   
Misy vondrona Facebook « Tanimboly Iray alina aty Afrika » koa, izay ahafahana mifampizara hevitra, 
vaovao na koa vahaolana amin’ny fiteny izay tiana. Afaka alefanareo ao ireo sarin’ny tanimbolinareo 
na koa fanapahan-kevitra izay nataonareo.

Tena zava-dehibe ny maka fahana ireo fananty ireo sy mizara izany arak’izay tratra. Ho an’ireofomba 
fifandraisana na koa fomba fandikàna amin’ny teny hafa, dia azo atao ny mifandray amin’ny Birao 
Iraisam-pirenen’ny Slow Food.



 Fomba ifandraisana

Raha te-hifandray amin’ny Birao Iraisam-pirenen’ny Slow Food ianao
dia afaka manoratra any amin’ny : 
ortiafrica@terramadre.org
Na miantso ity laharana finday manaraka ity:
+39 0172 419702

Fisy teknika ho an’ireo mpampiofana

Manome fahitana ankapobe sy fampahalalana fototra vitsivitsy amin’ny fanamboarana ta-
nimboly Slow Food ity boky ity. Raha te-hanadiady bebe kokoa ianao, na koa manomana 
fampiofanana, dia misy fisy teknika amin’ny tranokala. Ireto avy izy ireo:

1.	Ny kisarina tanimboly mety indrindra

2.	Ny taninketsa

3.	Ny tavy ho an’ny zezipako

4.	Ny fitantanana ny nofon-tany (fifandimbiasana, fikambanana)

5.	Ny fitantanana ny rano: voly mifandraika amin’ireo vanintaona, fitantazana (amin’ny sinibe 
na dobodrano), fampiasana ireo rafitra voafaritra (mitsitaitaika), fomba fiarovana ny ha-
mandoana (fandrakofana amin’ny mololo), fitahirizana ny rano (aloka)

6.	Ny fiarovana ireo voly (ohatrana fangaro, fefy/sakana, tambatra)

7.	Ohatra vitsivitsy amin’ireo asa fanabeazana

8.	Ahoana no fomba hanoritsoritana ilay tanimboly

Azo atao ny maka fahana ireo fisy ireo eo amin’ny tranokala:  
/www.slowfoodfoundation.com/en/33/download 

